
1.
Опис на состојбите во областа и дефинирање на проблемот

1.1 Опис на состојбите 

Материјата за концесии и јавно приватно партнерство е регулирана со Законот за концесии и јавно приватно партнерство (Службен весник бр. 6/2012, 144/2014, 33/2015, 104/2015 и 215/2015 и Службен весник на Република Северна Македонија бр.153/2019 и 261/2019) и 7  подзаконски акти  и тоа: 

· Уредба за содржината на договорот за воспоставување на јавно приватно партнерство и договорот за концесии за добра од општ интерес
· Уредба за формата, содржината и начинот на водење на регистарот на доделени договори за воспоставување на јавно приватно партнерство и за формата и содржината на образецот на податоци за доделени договори за воспоставување на јавно приватно партнерство
· Уредба за формата и содржината на огласот за доделување на договор за воспоставување на јавно приватно партнерство кое се остварува како концесија за јавна работа или како концесија за јавна услуга

· Уредба за формата и содржината на образецот на огласот за намерата на приватниот партнер да додели договор за работи на трети страни

· Уредба за содржината на физибилити студијата за оправданост на концесијата на добра од општ интерес или на јавното приватно партнерство

· Уредба за формата и содржината на извештајот за започната, но не завршена постапка за доделување на договор за воспоставување на јавно приватно партнерство

· Правилник за начинот на користење на електронскиот систем за електронска аукција за доделување на договор за воспоставување на јавно приватно партнерство.
Законот ги регулира сите прашања кои се однесуваат на договорите за воспоставување на јавно приватно партнерство и концесиите на добра од општ интерес, со тоа што се предвидени посебни одредби во законот во однос на постапката за доделување на концесиите на добра од општ интерес, додека за доделување на договорите за воспоставување на јавно приватно партнерство во однос на постапката за доделување на овој вид договори се применува Законот за јавните набавки.
Во Глава 2 од законот е пропишана постапката за доделување на концесиите на добра од општ интерес, која исклучиво се применува при доделување на овој вид на концесија.Општите одредби и одредбите кои се однесуваат на договорите согласно законот се применливи и за концесиите на добра од општ интерес и за јавно приватно партнерство односно  концесиите како јавно приватно партнерство, соодветно на спецификите кои ги имаат истите. Имајќи ја во предвид ваквата поставеност на регулативата, во текот на примената на постоечкото законодавство во оваа област се констатира дека кај вклучените субјекти постои  мешање на перцепцијата на концесиите како јавно приватно партнерство и концесиите на добра од општ интерес,  што се рефлектира на соодветна примена на правилата и постапката  за  доделување на концесиите  според  видот.
Имено, концесијата на добра од општ интерес е само начин за јавните субјекти да го стават јавното богатство на располагање на приватните страни за долг временски период, при што нема вистинска соработка помеѓу страните, туку само врска закуподавач – закупец преку закупнина, додека концесијата како јавно приватно партнерство создава финансиски интерес преку кој давателот на концесијата го доверува давањето и менаџирањето на услугите и/или изведувањето на работите на еден или повеќе економски оператори чија што компензација се состои исклучително од правото на користење на работите и услугите кои се предмет на договорот, или од тоа право и плаќање.
Во процесот на имплементација на законот евидентирани се одредени слабости на истиот и во однос на регулирање на материјата која се однесува на планирањето и пресметување на проценетата вредност на концесијата на добра од општ интерес, која би требало да се процени како вкупна вредност на предметот на концесијата, изразена во денари без пресметан данок на додадена вредност, вклучувајќи ги сите претпоставки и можности за измена на договорот за концесија на добра од општ интерес и максималните вредности на измените на договорот, како и  евидентирани слабости  во однос на мониторирање и надзор над спроведување на  договорите за концесија на добара од општ интерес и нивна реализација, поради што се наметнува потребата  од обезбедување на  целосен увид и  транспарентност во процесот на доделување и спроведување на концесиите на добра од општ интерес.  
Законот не содржи прекршочни одредби за непочитување на обврските за учесниците во процесот на планирање, склучување и мониторинг над договорот за концесија на добра од општ интерес, со цел доследна имплементација на истиот. 
1.2 Причини за проблемите кои се предмет на разгледување
По изготвената Анализа на состојбите  во областа на јавно приватно партнерство  и концесии во соработка и со техничка помош на експертите на Светска Банка, се утврдија одделни слабости во законот и потребата за делување преку нови политики во сферата на јавно приватно партнерство и концесии во Република Северна Македонија. 
Заради исклучување на можноста за мешање на перцепцијата на концесиите како јавно приватно партнерство и концесиите на добра од општ интерес, како сознание добиено во текот на примената на постоечкото законодавство во оваа област се наметнува и потребата од разделување на регулирањето на двата вида на концесија во два засебни закони со уредување на посебни правила кои ќе се однесуваат на секој од нив. 

Имајќи предвид што постојното законодавство нема јасни одредби во однос на пресметување на вредноста на концесијата на добра од општ интерес, потребно е да се пропишат правила во однос на пресметката на вредноста на концесијата на добра од општ интерес.
Притоа се констатира дека постојниот закон не содржи прецизирани одредби во однос на постапката за планирање и подготовка на концесиите на добра од општ интерес, а во таа насока и изборот на најсоодветниот концесионер за реализација на соодветната концесија на добра од општ интерес.  
Како проблем односно недостаток во овој закон се нотираше и фактот дека има потреба од воведување на санкции против концедентот поради непочитување на обврската за  доставување на договор за концесија на добра од општ интерес и податоци поврзани со истиот во Регистарот на концесии на добра од општ интерес,со цел негова понатамошна следливост во реализацијата. Оттаму, се наметнува потребата од воспоставување на Регистар на концесии на добра од општ интерес како единствена база на податоци за сите концесии на добра од општ интерес, кој би го водел Министерството за финансии како надлежен орган во соодветната област. 
2. 
Цели на предлог регулативата

Целта на подготовката на законот е да се создаде соодветна правна и економска рамка за  концесиите на добра од општ интерес, односно воведување и  развој на посебна политика за концесиите на добра од општ интерес засебна од политиката на јавно приватно партнерство. Поточно целта е да се создаде посебна  правна рамка за доделување на концесиите на добра од општ интерес, која ќе содржи прецизни и јасни одредби за целокупниот процес на доделување на концесиите на добра од општ интерес, како и пропишување на правила за нивна доследна имплементација, преку кои  ќе се обезбеди поголема транспарентност и ефикасност при делувањето во оваа област.

Оттука, целите се однесуваат пред се изнаоѓање на решенија по одредени прашања кои се појавија во текот на спроведување и имплементација на постоечкото законодавство кои претставуваа тесни грла и тоа:

.
· да се пропишат јасни правила за доделувањето и реализацијата на концесиите на добра од општ интерес, односно  унифицирање и сублимирање на целокупниот  процес на нивно доделување;

· да се обезбеди следливост како во процесот на подготовка така и во процесот на управување со концесиите на добра од општ интерес заради  нивна успешна реализација;
· да се направи јасна  разлика  помеѓу  концесијата на добра од општ интерес наспроти концесијата како јавно приватно партнерство, а со самото тоа и правилата за нивно доделување; 

· да се пропишат одредби за процена на концесијата на добра од општ интерес 
· да се обезбеди планирање и следливост  во реализација на концесиите на добра од општ интерес; 
· да се обезбеди поголема транспарентност во процесот на доделување и спроведување на концесиите на добра од општ интерес со воведување  на  Регистар на концесии на добра од општ интерес, како единствена база на податоци за овој вид на концесии;
· да се обезбеди доследно спроведување на законот со воведување на  прекршочни одредби за концедентите во случаи кога нема да постапат согласно нивните утврдени обврски и надлежности со законот.  

3.
Можни решенија (опции)

Владата на Република Северна Македонија има на располагање две опции:

3.1  опис на решението ,, не прави ништо”

Непреземањето никаква акција ќе биде неконзистентно со потребата од пропишување на  јасни правила за доделувањето и реализацијата на концесиите на добра од општ интерес, наспроти правилата за доделување и реализација на концесиите како јавно приватно партнерство.Со изборот на ваква солуција нема да се решат  констатираните проблеми.
3.2 Опис на можните решенија (опции) за решавање на проблемот

1. Носење на нов закон или измена и дополнување на постојниот закон

Опција 1. Да се донесе нов закон во кој ќе се пропишат јасни правила за доделувањето и реализацијата на концесиите на добра од општ интерес, наспроти носењето на нов закон за јавно приватно партнерство,на кој начин ќе  се  ќе се обезбеди полесна и појасна  перцепција  помеѓу концесијата на добра од општ интерес наспроти концесијата како јавно приватно партнерство, а со самото тоа и подобра имплементација на законот.
Опција 2  Изменување и дополнување на постојниот закон, со оглед на  нивото до кое се предлагаат измените на постојниот закон кои го надминуваат прагот од 30 % како услов за носење на целосно нов закон.

2. Да се направи јасна разлика и дефинирање помеѓу  концесиите на добра од општ интерес  и концесиите како јавно приватно партнерство.

Опција 1.

Заради усогласување на концесиите со ЕУЦД и со најдобрите меѓународни практики посоодветно е  да се направи јасна разлика помеѓу концесиите на добра од општ интерес  и концесиите како јавно приватно партнерство со носење на два засебни закони. Ова од причина што концесијата на добра од општ интерес е само начин за јавните субјекти да го стават јавното богатство на располагање на приватните страни за долг временски период, при што нема вистинска соработка помеѓу страните, туку само врска закуподавач – закупец преку закупнина. Со концесијата на јавните работи и услуги, процесот на јавно приватно партнерство формира врска на соработка помеѓу партнерите. Оттука, процесот на усогласување со европското законодавство во однос на концесиите како јавно приватно партнерство ќе биде многу полесен, а законскиот текст ќе биде многу појасен ако одредбите за концесиите за добра од општ интерес целосно се одвојат од третманот во Законот за концесии и јавно приватно партнерство како што беше досега, на тој начин што овие две области да бидат одделно третирани, секоја со своја законска рамка. Идејата на предложената опција на законско решение е повикување на примена  на постојните одредби на Законот за јавните набавки во постапката за доделување на  на концесијата како јавно приватно партнерство со потребните прилагодувања и потребните зајакнувања за да се скројат правилата за набавки во согласност со карактеристиките на јавно приватно партнерство и да бидат поусогласени со најдобрите практики и меѓународните стандарди во оваа област, додека за концесиите на добра од општ интерес да се пропишат посебни и поедноставиени правила за нивно доделување, а аналогно на тоа и поинаква  политика во оваа област соодветна за овој вид на концесија. 

 Опција 2 

Концесија на добро од општ интерес наспроти концесијата како јавно приватно партнерство  прецизно и јасно да се  дефинираат во еден закон кој ќе ги регулира и двата вида на концесија, со пропишување јасни  правила за начинот на нивно доделување како што е постојното решение. Вообичаеното користење на зборот „концесија“ за овие два различни правни концепти во единствен закон ја зголемува забуната; тоа се два правни концепти што одговараат на две комплетно различни сценарија. Целите на овие два вида „концесии“ се различни и дури и спротивни. Едната се однесува на јавно располагање со јавното богатство; а другата се однесува на јавни набавки на работи и услуги. „Концесиите“ за добра од општ интерес, во принцип, не треба директно да учествуваат во процесот на јавни инвестиции и не претставуваат јавна услуга како концесиите дефинирани во ЕУЦД. Тие се во основа активност за остварување приходи и треба да се третираат како такви. Доколку регулирањето на двата вида на концесија се регулира во еден закон, повторно останува можноста за нивното мешање во перцепцијата, а аналогно на тоа и во однос на соодветната  примена на одредбите од законот за секој од нив.  
3. Непрецизни одредби за планирање, подготовка и реализација на концесиите на добра од општ интерес
Опција 1 Ново законско решение

За да се обезбеди успешна реализација на концесиите на добра од општ интерес неопходна е добра подготовка, односно  реална процена на вредноста на концесијата и утврдување на потребата од истата и финансиската корист, што ја наметнува потребата од нејзино планирање што  осигурува дека концесијата е оправдана и  може да се изврши од страна на надлежниот орган во рамки на политиките за концесиите на добра од општ интерес, постигнувајќи ги развојните цели посакувани од властите. 
Оттука, новиот Закон за концесии на добра од општ интерс треба да ги предвиди конкретните барања за  подготовка, доделување и спроведување на концесиите на добра од општ интерес. 
Опција 2

Да се допрецизира постојниот закон во однос на планирањето, подготовка и реализација на концесиите на добра од општ интерес
Начинот на кој процесот на подготовка на концесиите на добра од општ интерес е изложен во Законот за концесии и јавно приватно партнерство предвидува за предложената концесија да се изготви Физибилити студија за оправданост, која треба да даде оправданост на концесијата на добра од општ интерес, односно  дали може да се пристапи кон спроведување на тендерска постапка или не, и истиот не содржи одредби за процесот на планирање и процена на вредноста на концесијата и утврдување на реалната оправданост и исплатливост на концесијата на добра од општ интерес за концедентот. Недоследно планирање и подготовка на концесиите на добра од општ интерес, во комбинација со немањето на јасни правила за доделување и спроведување   доведува до неконзистентност во нивната  подготовка и реализација. Законот во голем обем треба да се доработи и прецизира.
4. Воспоставување на Регистар на  концесии на добра од општ интерес 
Опција 1 За да се обезбеди поголема транспарентност во целокупниот процес на доделување на концесиите на добра од општ интерес и обезбедување поголема сигурност во успешна реализација на концесиите на добра од општ интерес, потребно е да се воспостави  Регистар на концесии на добра од општ интерес.Поточно, Регистарот  би бил база на  податоци за сите концесии на добра од општ интерес, односно податоци  уште од самиот  почетокот,односно од самото планирање на концесијата на добра од општ интерес, податоци за склучениот  договор, преку кој ќе се следи и неговата реализација од страна на Министерството за финансии, како надлежен орган кој ќе го воспостави и одржува Регистарот согласно закон. Во моментов не постои интегриран регистар за сите концесии на добра од општ интерес, туку регистри за одделни видови на концесии на добра од општ интерес кои ги водат органите надлежни за соодветниот вид на концесија на добра од општ интерес, при што се нема целосен увид на едно место за сите концесии на добра од општ интерес, а притоа постои и неконзистентност во процесот на доделување и реализација на самите договори. Идејата е да се развие нов, интегриран регистар на јавно приватно партнерство за да се автоматизираат основните процеси за сите концесии на добра од општ интерес на едно место. Новиот Регистар ќе овозможи следење на концесиите на добра од општ интерес во однос на нивното планирање и напредок во спроведувањето. Новиот Регистар треба да го поддржи спроведувањето на новиот Закон за концесии на добра од општ интерес  и ќе овозможи секојдневна размена на податоци со други платформи на органите за обработка на податоци, и ќе обезбеди поголема транспарентност во процесот на доделување на концесии на добра од општ интерес преку објавување  на склучените  договори за концесии на добра од општ интерес.
 Опција 2  Посебни  Регистри за секој вид на концесија на добра од општ интерес (моментална состојба), преку кои парцијално се управува од страна на органот надлежен за тој вид на концесија, во кој случај нема единствена база на податоци односно Регистар за сите концесии на добра од општ интерес преку кој ќе се овозможи целосна транспарентност и отчетност во процесот на доделување и реализација на концесиите на добра од општ интерес.  
5. Начин на регулирање на концесиите како јавно приватно партнерство и концесиите на добра од општ интерес
Опција 1 Уредување со посебен закон за јавно приватно партнерство кој ќе ги опфати и двата вида на јавно приватно партнерство(концесиско и неконцесиско) и посебен закон за концесии на добра од општ 
Ваквиот начин на уредување на концесиите обезбедува јасно разграничување на правилата за доделување на концесиите на добра од општ интерес од правилата за доделување на концесиите како јавно приватно партнерство, а аналогно на тоа и доследна имплементација на истите од страна на сите чинители во процесот.
Опција 2 Уредување на сите концесии во еден закон за концесии (концесии на добра од општ интерес и концесиите како јавно приватно партнерство) и посебен закон за јавно приватно партнерство (јавно приватно партнерство кое не е концесија).

Со ваквиот начин на уредување би се рефлектирала истата состојба како што е во моментов со постојниот закон и повторно проблемите во однос на поимањето на концесијата како јавно приватно партнерство и концесијата на добро од општ интерес и во однос на нивно соодветно и  доследно спроведување во случај на регулирање во еден закон,а во таа насока и целосно усогласување со европското законодавство во оваа област. 
4. Проценка на влијанијата на регулативата

Овој дел од Проценката на влијанието на регулативата ја оценува исплатливоста (ефикасноста на трошокот) и ефективноста на предложениот пакет на јавната политика што се воведува со Законот во споредба со алтернативата која подразбира ‘’да не се прави ништо’’
4.1 Економски влијанија
Со воведување на јавни политики  за тоа како концесиите на добра од општ интерес треба да се користат за националниот развој, со детални регулативи и јасни правила за јавните  институции  како треба да го користат овој инструмент, ќе се овозможи подобро планирање и квалитет во реализација на овој вид на концесија, а со самото тоа и прилив на дополнителни финансиски средства  во буџетот.
Ова и оттаму што со новото законско решение ќе  се овозможи подобро планирање од страна на надлежните органи при доделување на концесиите на добра од општ интерес, кое би се одразило и на  самата подготовка и реализација, а сето тоа во голема мера ќе влијае на  развојот на деловните активности и економскиот раст на земјата.

4.2 Фискални влијанија
Донесувањето на новиот закон ќе има фискални влијанија и тоа во делот на градење човечки капацитети кои ќе работат во оваа област во Министерството за економија и Министерството за финансии кои се во тесна корелација со примена на законот, од аспект на надлежностите предвидени со истиот.Фискалните влијанија се очекувани и во однос на воспоставување (доколку не се финансира од донаторски средства) и одржувањето на  Регистарот на концесии на добра од општ интерес. 
4.3 Социјални влијанија 
 Новото законско решение преку  ангажирање на приватниот сектор во реализација на концесиите на добра од општ интерес дава можност за отворање на нови работни места на кој начин ќе се придонесе за намалување на невработеноста и подобрување на социјалниот статус на граѓаните. 
4.4 Влијание врз животната средина

Заштитата на животната средина е генерален принцип при доделување на концесиите на добра од општ интерес и основен предуслов за реализација на конкретната концесија. Поточно како еден сегмент од анализата за оправданост на концесијата на добра од општ интерес е заштита на животната средина кој доколку не е оправдан неможе да се пристапи кон нејзина реализација. Исто така, можни се и негативни ефекти од примената на овој закон,особено при експлоатација на минерални суровини, каде се нарушува еколошкиот сегмент, односно  заштититата на животната средина.Оттука, имплементацијата на овој закон е во корелација со законите од областа на животна средина и е неопходно нивно доследно почитување и примена.
4.5Административни влијанија и трошоци – 

а) трошоци за спроведување 

Со предложениот закон не е предвидено формирање нови институции/органи. Со предложеното решение се воведува нова  надлежност на Министерството за финансии во однос на изработка, водење и одржување на Регистарот на концесии на добра од општ интерес, поради што се наметнува потреба од обезбедување на дополнителни човечки капацитети и финансиски ресурси за доследна реализација на надлежностите кои ќе произлезат од законот. Во однос на човечките ресурси не се менува статусот на вработените во Министерството за финансии и Министерството за економија кои се административни службеници и во однос на нивните права и одговорности од работен однос се применуваат одредбите од Законот за административни службеници. 
б)трошоци за почитување на регулативата 

Со новото законски решенија не се предлага воведување на нови административни оптоварувања, формалности и трошоци.
5.
Консултации
5.1 Засегнати страни и начин на вклучување
За целите на подготовка на законот беше формирана работна група која ја сочинуваат различни субјекти кои се засегнати страни во процесот и тоа  претставници на:
· Канцеларија на Претседателот на Владата на Република Северна Македонија 

· Кабинетот на Заменик на претседателот на Владата задолжен за економски прашања; 

· Министерството за економија; 

· Министерството за транспорт и врски;  

· Министерство за финансии; 

· Министерство за животна средина и просторно планирање; 

· Министерството за земјоделство,шумарство и водостопанство;
· Град Скопје
· ЗЕЛС

· Стопанските комори

За потребите на изготвување на регулативата беа вклучени и меѓународни донаторски  институции (Твининг проект на Европска делегација) со чија соработка се изготви нацрт законот, кои дадоа нивните препораки и сугестии за начинот на регулирање на оваа област во согласност со најдобрите европски и светски пракси. 

5.2 Преглед на добиените и вградени мислења

· Забелешки и меслење по првичиот текст на нацрт законот  се добиени од номинирани членови во Работната група за подготовка на законот, претставници на: Министерството за финансии, Град Скопје, Министерство за животна средина и просторно планирање, Канцеларија на Претседателот на Владата, Стопанска комора на Република Северна Македонија, Министерство за економија-Сектор за минерални суровини и Кабинет на заменик на претседателот на Владата задолжен за економски прашања, чии забелешки беа вградени во  текстот  на нацрт законот. Имено, забелешките во најголем дел се прифатени, како и оние од номотехничка природа и се инкорпорирани во текстот на нацрт законот.
5.3
Мислењата кои не биле земени во предвид и зошто
/  

6.
Заклучоци и препорачано решение

6.1 Споредбен преглед на позитивните и негативните влијанија на можните решенија (опции) 

Позитивни:

Од досегашното искуство и примена во областа на концесиите на добра од општ интерес се констатира дека има потреба од пополнување на одредени празнините и допрецизирање на одредени делови, пред се во однос на планирањето, подготовката и постапката за доделување на концесиите на добра од општ интерес, а аналогно на тоа и во следење на нивна реализација. Решението кое се предлага треба да придонесе кон создавање на политика за концесии на добра од општ интерес кое ќе придонесе за унифицирање и поголема транспарентност на целокупниот процес на доделување на  концесиите на добра од општ интерес од  страна на сите чинители, а со самото тоа  и подобар квалитет во реализацијата.

Исто така, заради усогласување на концесиите со ЕУЦД и со најдобрите меѓународни практики посоодветно е  да се направи јасна разлика помеѓу концесиите на добра од општ интерес  и концесиите како јавно приватно партнерство со носење на два засебни закони, а законскиот текст ќе биде многу појасен ако одредбите за концесиите за добра од општ интерес целосно се одвојат од третманот на концесиите како јавно приватно партнерство, а во таа насока ќе се овозможи  и полесна  и поедноставна примена. 
Јасните правила за планирање, подготовка и доделување на концесиите на добра од општ интерес, имаат големо значење и се во насока на успешна реализација на самите договори. Значајно во тој полглед е и планирањето на концесиите на добра од општ интерес, без можност за нивно ад хок поднесување како досега, како и следливоста на договорот во неговата реализација заради доследно исполнување на обврските на договорните страни кои произлегуваат од самиот договор, од што ќе зависи и успешната реализација. Воедно, успехот  меѓудругото во многу ќе зависи и од добрата координација на надлежните органи кои ќе учествуваат во целокупниот процес на доделување на соодветниот вид на  концесиите на добра од општ интерес регулирани со посебните закони, со пропишување во истите на точно утврдени надлежности и рокови за нивно постапување. МФ треба да има определена улога во осигурувањето дека јавните органи се придржуваат  на политиките  за концесиите на добра од општ интерес така и на принципите за најдоброто и најефикасно финансиско искористување на овој вид на концесија, преку воспоставување на Регистарот на концесии на добра од општ интерес. Со воспоставување на интегриран регистар на концесии на добра од општ интерес ќе се автоматизира процесот на водење на  регистар за сите концесии на добра од општ интерес на едно место, со што се обезбедува поголема транспарентност и отчетност од страна на сите чинители во процесот. Новиот Регистар ќе го поддржи спроведувањето на новиот закон за концесии на добра од општ интерес  и ќе овозможи секојдневна размена на податоци  со други платформи на органите за обработка на податоци поврзани со концесиите на добра од општ интерес. 
Преку воспоставување на Регистарот на концесии на добра од општ интерес и објавување на склучените договори ќе се зголеми транспарентноста на процесот на доделување на договорите за концесија на добра од општ интерес. 

Уредување со посебен закон за концесии на добра од општ интерес во кој ќе се регулираат сите прашања поврзани со овој вид на концесија,  е посоодветно системско решение  имајќи ја во предвид моменталната состојба и поставеност на законодавството во оваа област во нашата земја, со што ќе се решат дилемите во перцепцијата и поимањето споредбено со концесиите како јавно приватно партнерство, а со самото тоа  и перцепцијата за примена на  правилата за доделување соодветно на видот  на концесијата. 
Негативни: /
6.2
Ризици во спроведувањето и примената на секое од можните решенија(опции)
Постои ризик доколку се остане на досегашната легислатива, пред се во однос на поимањето на концесиите и соодветна примена на правилата за нивно доделување и реализација.
Постои ризик и со самото донесување на новото законско решение, доколку  не се зајакне административниот капацитет кој треба да одговори на обврските кои ќе произлезат од законот. Потенцираниот недостаток на капацитети може да доведе до тоа инволвираните институции во процесот  да не бидат доволно подготвени со квалитетен персонал кој ќе ги задоволи потребите на новото законско решение. Во таа насока е и потребата од зајакнување на капацитетите на Министерството за финансии и Министерството за економија  за имплементација на обврските кои ќе произлезат од новото законско решение.  Воедно битен сегмент во целокупниот процес на имплементација на законот е воспоставување на Регистарот на концесии на добра од општ интерес за чие воспоставување и водење во Министерството за финансии неопходни се финансиски средства, кои доколку не се обезбедат со донаторска помош, треба да се издвојат од буџетски средства. 
5.3 Препорачано решение со образложение
Со цел подготовка на законското решение беа одржани консултации со засегнатите страни и анализи во соодветната област.  
Оттука,се констатира дека има потреба од носење на посебен  закон кој ќе ги регулира сите прашања поврзани со концесиите на добра од општ интерес, односно  планирањето, постапката за подготовка, постапката за доделување, склучување на договорот, следење и престанок на договорот и правната заштита која би произлегла од истиот. Законот исто така треба да содржи одредби и  за политиката за концесии на добра од општ интерес, прекршочни одредби и други прашања поврзани со концесиите на добра од општ интерес. 
Со оглед на тоа што ЕУЦД во својата дефиниција на концесиите не ги опфаќа концесиите за добра од општ интерес, односно експлицитно ги исклучува овие класификации од својот опфат и пропишува дека тие не треба да се квалификуваат како концесии во рамките на директивата, се наметнува потребата од одвојувањето на третманот на концесиите како јавно приватно партнерство и на третманот на концесиите за „добра од општ интерес“ во два одделни закони. 
Препораките се во новото законско решение да се изврши допрецизирање и воведување на одредби за процена на вредноста на концесијата на добра од општ интерес, правила за причините за исклучување од постапката, планирање на концесиите на добра од општ интерес,правната заштита и сл. Исто така,во рамки на политика за концесии на добра од општ интерес заради поголема транспарентност во процесот на доделување и  извршување на концесиите на добра од општ интерес има потребата од воспоставување на Регистар на концесии на добра од општ интерес, како единствена електронска база на податоци за сите доделени концесии на добра од општ интерес,на кој начин би се овозможил  целосен увид во договорот и негово следење во реализацијата.  

Заради доследна примена на препорачаното решение  неопходно е во текстот на законот да се пропишат одредби за изрекување на прекршочни казни за концедентот, односно органите надлежни за соодветниот вид на концесија на добра од општ интерес, во случаите кога нема да постапат согласно нивните обврски и надлежности утврдени со законот. 
7.
Спроведување на препорачаното решение

7.1Потреба од менување на закони и подзаконска регулатива во областа или други сродни области

Сите посебни закони кои по својата содржина имаат одредби кои се однесуваат на концесиите на добра од општ интерес  неопходно е  во рок од шест месеци од денот на влегување во сила на законот да се усогласат со одредбите на предложениот закон, која обврска е содржана  во преодни и завршни одредби. Новиот Закон за концесии на добра од општ интерес нема да влезе во сила со денот на неговото донесување,туку ќе има одложена примена поради подготовка на сите активности за воспоставување и воведување со работа на Регистарот на концесии на добра од општ интерес.Паралелно со носењето на овој закон  во текот на 2022 година треба да се донесе и новиот  Закон за јавно приватно партнерство со кој ќе се уреди доделувањето на договорите за воспоставување на јавно приватно партнерство (концесиски и неконцесиски) кој ќе биде со одложена примена,со што се оневозможува правната празнина во примената на двата закони по престанокот на важење на постојниот Закон за концесии и јавно приватно партнерство. 
7.2
Потребни подзаконски акти и рок за нивно донесување

Со законот се предвидува донесување на подзаконските акти, со цел за негова успешна имплементација и тоа:
· Правилник за формата, содржината и начинот на водење на Регистарот на концесии на добра од општ интерес,
· Правилник за формата и содржината на образецот на годишниот план и на среднорочниот план за доделување на концесија на добра од општ интерес

Зададените цели на законот и негова целосна имплементација ќе бидат остварени преку донесување на подзаконската регулатива, за чие донесување се предвидува  рок од три месеци од денот на влегување во сила на предложениот закон со кои подетално ќе бидат пропишани одредени одредби од законот и ќе се заокружи процесот на нормативно регулирање на областа на концесии на добра од општ интерес. 
7.3 Органи на државната управа, државни органи и други органи надлежни за спроведување:
· Влада на Република Северна Македонија
· Министерство за финансии

· Единици на локална самоуправа

· Државна комисија за жалби по јавните набавки
· Министерство за економија  

· Сите државни органи надлежни за спроведување на концесиите на добра од општ интерес
7.4  Активности за обезбедување на ефикасно спроведување на предлогот на закон

За ефикасно спроведување на законот пред се е потребно донесување на подзаконските акти пропишани со законот, со кои подетално ќе се пропишат и допрецизираат одредени одредби од законот.Носењето на  подзаконските акти е во надлежност на министерот за финансии.
Исто така е неопходно зајакнување на административните капацитети и потребата од нови вработувања во областа на концесиите на добра од општ интерес, како во Министерството за економија во новоформираното Одделение за јавно приватно партнерство и концесии кое во моментот брои само 2 вработени , така  и  во рамки на Министерството за финансии од аспект на предложените надлежности во законот. 
Успешно спроведување на законот и обезбедување на ефикасен систем за концесии на добра од општ интерес не е можно без воспоставување на Регистарот на концесии на добра од општ интерес, кој ќе претставува единствена база на податоци преку  која  ќе се следи процесот на доделување и реализација на договорите за концесија на добра од општ интерес. На овој начин ќе се обезбеди поголема транспарентност а воедно и унифициран пристап на сите концеденти односно надлежни органи за соодветната концесија на добра од општ интерес во спроведувањето на договорите, кое ќе резултира со подобрен квалитет и успешност во нивната реализација. Со оглед на тоа што ефикасното спроведувањето на законот е поврзано со воспоставување на Регистарот на концесии на добра од општ интерес, неопходно е се утврди начинот на негово воведување и изворите на финасирање , и отпочнување со активностите во таа насока во што пократок рок. Рокот на воспоставување на Регистарот и отпочнување со примена е  шест месеци од денот на влегување во сила на законот, односно најдоцна до  крајот на 2022 година.
8.
Следење и евалуација

8.1 Начин на следење на спроведувањето

Надлежен орган за водење на Регистарот на концесии на добра од општ интерес  ќе биде Министерството за финансии, кој во соработка со Министерството за економија ќе го следи спроведувањето на  политиките за концесии на добра од општ интерес  согласно предложениот закон. Поточно Министерството за финансии ќе биде вклучено во процесот на мониторинг и следење на реализација на концесиите на добра од општ интерес преку годишните и петгодишните планови на концесиите на добра од општ интерес, кои  концедентот, односно органот надлежен за спроведување на соодветната концесија на добра од општ интерес,  задолжено треба ги доставува до Министерството за финансии, како  и  преку обврската за доставување на склучените договори за концесија на добра од општ интерес и нивен внес во Регистарот на концесии на добра од општ интерес. 
8.2 Евалуација на ефектите од предлогот на закон и рокови

Ефективноста на предложените решенија во законот ќе се следи преку функционалноста на  Регистарот на концесии на добра од општ интерес, преку кој Министерството за финансии би имало целосен увид во процесот на доделување и реализација на сите концесии на добра од општ интерес, а со самото тоа и увид во нивниот финансиски бенефит за буџетот. Успешноста на предложеното решение  би се мерела  преку  процентот на учество на концесиите на добра од општ интерес во приходите на буџетот.

Имено, во рамки на политиката за концесии на добра од општ интерес  концедентот, односно органот надлежен за соодветната концесија на добара од општ интерес ќе има обврска до Министерството за финансии да доставува петгодишни и едногодишни планови за доделување на концесија на добра од општ интерес, како и евиденција во Регистарот на секој  склучен договор, со што и бројката на ваквите договори би претставувала мерлив индикатор. Но покрај квантитативно процесот на доделени концесии на добра од општ интерес ќе се следи и квалитативно, според успешноста на реализација на договорите. Ефектите ќе се следат како на годишно ниво,така и на среден рок од 5 години кога ќе се направи пресек на придобивките и  недостатоците на предложеното решение.Како индикатори ќе се земат предвид пред се бројот на обработени договори  во Регистарот на концесии на добра од општ интерес и успешноста на реализација за секој од нив, односно правилното планирање и нивно учество и придонес во буџетот на државата.
Изјава од државниот секретар
Предлог Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.

Датум: 03.02.2022 година                                                                             







                          потпис на државен секретар

Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 

Датум:____________                                                                                                   

потпис на министерот 
